
Тау башына салынгандыр безнең авыл,
Бер чишмә бар, якын безнең авылга ул,
                                                                           Авылыбызның ямен, суы тәмен беләм,
                                                                         Шуңа күрә сөям җаным, тәнем белән.
Г. Тукай.
      Җир йөзендә мәңгелек кыйммәтләр бар. Шундый кыйммәтләрнең берсе, һичшиксез, чишмәләребездер. Кеше гомер буе аларның тылсым көченә сокланган, алардан көч алган. Су – музыка бит ул. Нинди генә тавышларны яшереп сакламый су үзендә. Чулпы чылтыравы да, кыңгырау чыңы да бар ул тавышлар арасында. Урманда, басуларда, болыннарда йөреп сусагач, чылтырап аккан чишмә буена килеп чыксаң, суның чисталыгына карап, аның җирдән бәреп чыгуын күреп, сүзсез калып торасың. Ә аның суын татып карагач, нинди салкын, нинди тәмле икәнен тоясың. Элек-электән сусыз җиргә берәү дә килеп утырмаган. Торак урыннарны, шәһәрләрне, авылларны елга, күл, чишмә буйларына төзи торган булганнар. Чөнки – су яшәү чыганагы, сусыз тормыш юк.
    Туган авылыбыз Юлбатта да чишмәләр бик күп. Төбәгебезнең матур табигате, саф күңелле, эчкерсез һәм гади кешеләре үзенә тартып тора. Авылга килеп кергәнче, һәркемнең игътибарын җәлеп итеп, авыл халкын һәм юлчыларны тәмле суыннан авыз итәргә чакырып, челтер-челтер чишмә агып утыра. Аны Карачтау чишмәсе дип атыйлар. Авылның икенче башында “Сабантуй чишмәсе” урнашкан.Сабантуй вакытларында чишмә буе кайткан кунаклар, авыл кешеләре белән тула. Ярышларда катнашучылар һәм бәйрәмне караучылар – барысы да чишмә суын татып карамыйча калмый. Ә авылның уртасында “Чирмеш чишмәсе” һәм авыл кырыенда “Тау” чишмәләре үзләренең мул һәм көчле булуы белән таң калдыра. Менә шундый чишмәләргә бай безнең авылыбыз.
 - Чишмә суы нинди соң ул?  Әйдәгез Чишмә суына хас сыйфатларны санап үтик әле. 
Ике группага  эш тәкъдим ителә. 
  Кластер төзергә материал таратыла. Биремнәр бирелә.
I нче группа кояш, II нче группа чәчәк  кластеры төзиләр. (Эш вакытында чишмә чылтырау тавышы яңгырый)
Чишмә нинди? (Кушымта 1)
   Чишмә суы: саф, чиста, тәмле, салкын, үтә күренмәле, көмеш, йөгерек, шифалы.  
   Чишмә нишли? (Кушымта 2)
   Ага, дәвалый, сусауны баса, чылтырый, коя, җырлый.
   Төзеп бетергәч кластерлар укытыла.
        Чишмә – чисталык, сафлык, пакьлек билгесе. Гадел, киң күңелле, эчкерсез кешеләрне чишмә суының сафлыгына тиңлиләр. Чишмә суы тылсымлы көчкә ия, шуңа күрә борынгыдан изге чишмәләр, шифа чишмәләре турында легендалар, мифлар яши, җырлар, шигырьләр чыгаралар. Чишмә суы – авырткан йөрәкләргә шифа, сагынган күңелләргә дәва. Чишмәләр кешегә тормыш алып барыр өчен генә кирәк түгел. Алар – рухи көч, дәрт чыганагы да. Чишмәләр гомер-гомергә шагыйрьләр, рәссамнар, композиторлар өчен илһам чишмәсе булып хезмәт иткән. 
- Хөрмәтле хезмәттәшләр. Хәзер яңгыраячак җырның исемен һәм авторын әйтегез.
   (Сибгат Хәким сүзләре, татар халык көе “Фазыл чишмәсе” җыры куела)
Чылтырап аккан чишмәгә
Суга дип килгән идем;
Тиз генә әйләнеп өйгә
Кайтырмын дигән идем.
           Өздереп нигә карадың,
           Ник тоттың чиләгемнән?
           Суларым түгел, ялкыным
           Түгелде йөрәгемнән.
Кызарып янган шәфәкътан
Күзләрем алалмадым.
Тибрәнде телем, әйтергә
Сүзләрем табалмадым.
          Чишмәгә төшкән сукмакның
          Читләре үлән генә.
          Вәгъдәм бар сиңа, белмәсен
          Тик күрше-күлән генә.
-  Ә хәзер һәр группа чишмәләр турында үзләре белгән бер яки берничә җыр исемен яза. Ни өчен шагыйрьләр, язучылар, композиторлар һәм рәссамнар чишмәләр турында  иҗат иткәннәр? (Чөнки чишмә ул – илһам чыганагы ). 
Группаларда эш. Чишмәләргә бәйле язылган җыр исемнәрен санарга. Тактага чыгып җыр исемнәре языла. “Фазыл чишмәсе”, ”Ага чишмә”, ”Салкын чишмә”, “Җидегән чишмә”, ”Балачак чишмәсе”, “Яшьлегем чишмәләре”
Тау астында, җырлап чишмә ага.
Камышлыкка кереп югала.
Татлы суы, дәртле җыры белән
Гөлчәчәкле җирне сугара.
Җир яшәрә, аның суын эчеп,
Ак каеннар яфрак яралар.
Таң алдында аның җырларыннан 
Сандугачлар канатланалар.”   
                                 Муса Җәлил
 Торбалар аша бик күптәннән авыл урамнарына су кертелгән булганга, авыл халкының сирәге чишмәгә суга бара.  Авылга килен булып төшкән яшь кәләшләргә чишмә юлын күрсәтү йоласы да онытылып бара. Ләкин авыл халкы чишмә буен бервакытта да пычратмый, чишмә улакларын чистартып, яңартып тора. Соңгы елларда сулыкларны, бигрәк тә чишмәләрне төзекләндерүгә, тәртипкә кертүгә игътибар артты. Авыл картлары белән бергә яшьләр дә чишмәләрне чистарту, саклауда башлап йөриләр. Мәктәпләрдә экологик отрядлар эшли. Бу – табигатькә сакчыл караш арта бару билгесе. Әйдәгез әле шушы тамчыларга үзебездә булган иң яхшы сыйфатларны язып, чишмәгә ябыштырыйк. (Кушымта 3) Күрәсезме, безнең чишмәбез нинди матур, чиста. Без аны чистарту өчен үзебездә булган иң яхшы сыйфатларны гына ябыштырдык. (Кушымта 4)
   Чишмә - су чыганагы гына түгел, рухыбыз көзгесе. Чишмә суларыбыз алдагы буыннарга аларны яңартучыларның рух җылысын алып барыр. Көмеш агымнар авыруларны сихәтләндерер, хезмәт кешесенә көч-куәт бирер, милләтнең рухын ныгытыр. Чишмәләрне яңартып без халкыбызның бәхиллеген алабыз. Туган җирнең пакъ сулары уй-ниятләребезнең чисталыгына үлчәм булсын. Изге урынны, чишмәләребезне, һәрвакыт чиста тотыйк.    

                     Көлгәндә дә , чишмә кебек челтерәп,
                     Нәкъ татарча, тыйнак көлегез, 
                     Тәнгә сихәт, җанга дәрман биргән 
                     Чишмәләрнең кадерен белегез!
                      Дулкынланып, йөрәкләргә агып,
                      Үтсен сезнең һәрбер көнегез,
                      Күпме сәхра сусыз кибә, сула,-
                      Чишмәләрнең кадерен белегез! 

Кушымта 4
Якташыбыз, Закир Юсупов исемендәге премия лауреаты  Данил Галлямов иҗат иткән шигырь.
…
Чишмәләрнең исемнәре
Авыл тарихын сөйли.
Туктамый ага үзләре
Моңлы җыр көйли – көйли.
Нурбаян чишмәсе суын
Тәмле дибез гел мактап.
Тау астыннан агып чыга
Мал – туар йөрми таптап.
Мәчтүрә, Борһан чишмәсе,
Гел мул сулы булдыгыз,
Хәзер бераз саектыгыз,
Әллә онытылдыгыз?...
Сәйдә, Фаттах чишмәләре,
Күмелмәгез ләмнәргә.
Сезнең сулар бирә иде
Нинди зур көч тәннәргә.
Чишмәләр булсын мәңгегә
Чиста, саф сулы гына.
Нур өсти алар авылга,
Тормышның муллыгына.
Чибәркәйләр сулып алсын
Чиләкләрен тутырып.
Капламасын йөрәкне боз,
Күңелгә ләм утырып.

